
DEMOKRATIJA JA VIESÁTGUOJMMEVUOHTA - 

ÅHPADIDDJEBAGÁDUS 
 

 

Dát oahpponævvo le dagádum vuodoskåvllååhpadussaj fágajgasskasasj tiemá, demokratijja ja 

viesátguojmmevuoda, gáktuj, ja le nuortta-, julev- ja oarjjelsámegiellaj. 

Demokratijja ja viesátguojmmevuohta le fágajgasskasasj tiebmá skåvlån, ja galggá oahppijda vaddet 

diedojt demokratija ævtojn, árvojn ja njuolgadusájn, ja sidjij vaddet vuodov sæbrrat demokrahtalasj 

prosessajda. Åhpadus galggá oahppijda vaddet dádjadusáv danna makkir aktijvuoda li demokratija ja 

mávsulasj ulmusjrievtesvuodaj, degu sárnnomfriddjavuoda, jienastimriektá ja 

organisasjåvnnåfriddjavuoda gaskan. Sij galggi demokratija birra oahppat iesjguhtik hámij ja 

åvddånbuktemij. Oahpponævo demokratijja ja viesátguojmmevuohta ájggomus la oahppijt 

måvtåstuhttet aktijvva viesátguojmmen, gudi sihti demokratijav åvdedit ietjasa rijkan ja Sámen. Sij 

galggi vuosstebielijt dádjadit, ma badjáni gå galggi dåhkkidit tjabu ieneplågo riektáv ja unneplågo 

rievtesvuodajt. Oahpponævvo giehtadallá tiemájt sáme perspektijvan tjabu histåvrålattjat ja dálásj 

ájgen. Fágajgasskasasj tiemá hásstali oahppijt dágástalátjit, reflektieritjit ja bargatjit prosjæktabargoj. 

Ulmmejuogos  

Oahpponævo ulmmejuogos la nuorajtsiehke ja JO1 oahppe. 

 

Máhttoulme 

Oahpponævo vuodon li máhttoulme ja da gåbttjå moadda fágajgasskasasj máhttoulme iesjguhtik 

fágajn tjabu nuorajtsiehken ja joarkkaskåvlån. Dahkamusárkan boahtá tjielggasit åvddån makkir fága 

ja máhttoulme li gåbtjådum. 

 

Struktuvrra ja adnem 

Oahpponævvo le vuododum filmajda, mij mierkki filma li oahpponævo oajvveoassen. Filmma le 

medijá, mij måvtåstuhttá dágástalátjit, ja dahká sisanov ja gássjelis dilijt álkkebu jåksåt. Filmma 

máhttá dåbdojda vájkkudit ja dat la vuogas ræjddo, majna oahppe lahkani muhtem tjuolmav, majna 

máhtti vijddásappot barggat akt jali juohkusin. 

 

Oahpponævon li niellja informatijvva filma, maj máhtov gaskosti. Geŋga filma duodden li dahkamusá 

ja fáhkatevsta. Åhpadusfilmaj máhttá mássjkedit barggat ja dajt la álkke hiebadit iesjguhtik 

oahppamvuogijda. 

 

Oahpponævov máhttá iesjguhtik vuogij adnet. Guhtik filmmaj li dahkamusá, maj oahppe máhtti 

aktugattjat barggat, juohkusijn jali ålles klássan. Muhtem dahkamusáj hiehpá barggat åvddåla filma 

gæhttjama, valla ienemus oasse dahkamusájs buoremusát hiehpi dan maŋŋela gå li filmav gæhttjam. 

Li tjabu prosjæktabargo, tjálalasj bargo ja dágástallambargo. Dahkamusájt máhttá álkket hiebadit 

aktugasj oahppijda ja åhpadiddje ietjas oahppamvuogijda. 

 

Máhttá duola degu álgon tiemáv ålles klássan jali juohkusijn dágástallat, åvddåla gå filmav gæhttjap. 

Dan láhkáj oahppe li gárvedam ietjasa ja ienep la sjaddam diehtemvájnoga ja buorebu nahki filma 

diedojt duosstot. Filmma máhttá aj årrot oahppamdåjmaj álgon, ja dan maŋŋela oahppe barggi 

muhtem dahkamusáj, ma li oahpponævo dahkamusárkan. Oahppe máhtti dahkamusáj barggat 

juohkusijn jali aktu. Jus sihtá filmajt adnet nav gåhtjodum flipped classroom -åhpadusán (nav vaj 

oahppe gæhttji filmav sijdan), de dasi da hiehpi oalle buoragit. Dalloj máhttá klássalanjá åhpadusán 

ájgev dágástallamijda adnet, prosjæktabargguj ja dahkamusájda åhpadiddje bagádallama vuolen. 

 

Juohkka tiebmáj ja filmmaj li dagádum modda aktivitiehta: Dahkamusá åvddåla filma gæhttjama, 

dahkamusá filma gæhttjama maŋŋela ja prosjækta- ja tjiegŋodimbargo. Åhpadiddje máhttá dájna 

aktivitiehtajt hiebadip klássaj jali ájnegasj oahppáj, ja dan láhkáj dahkamusáj gássjelisvuodadáse ja 

vijddudagá milta hiebadi tdav geŋga oahppe åvddånibmáj. 

 

Dahkamusáj variasjåvnnå ja moattebelakvuohta vájkkudi vuodotjehpudagáj åvddånahttemij ja da 

måvtåstuhtti åhpatjit ja diehtemvájnojn tiemájt lahkanit. Juohkka moduvlan/tiemán la tjielggasit 

tjielggidum makkir máhttoulmijt moduvlla gåbttjå. 

 

Filmajn hålli tjabu julev-, nuortta- ja oarjjelsámegielav, ja da li tiekstidum julev-, nuortta- ja 

oarjjelsámegiellaj iesjguhtik versjåvnåjn. Avtaárvulasjvuoda nammaj lip filmajda válljim oassálasstijt, 

nav vaj da spiedjilassti sebrudagáv. Li tjabu nuora ja vuorrasa, nissuna ja ålmmå, ja sij li tjabu julev-, 

nuortta- ja oarjjelsáme. Báddimijt lip dahkam julev-, nuortta- ja oarjjesáme guovlon. 

 

Digitála oahpponævo birra 

Filmajda gulluji dákkár ressursa: 

 

- åhpadiddjebagádus, manna le álgadibmetevsta filmajda ja daj tiemájda 

- dahkamusá, maj oahppe barggi åvddål afilma gæhttjama 

- dahkamusá, maj oahppe barggi filma gæhttjama maŋŋela 

- oajvvadusá prosjæktabarggon 

- liŋka ålggolin gáldoj, maj viehkijn máhtti tiebmáj tjiegŋodit (*url) 

 

Digitála materiálav máhttá adnet Feide-sisiloggema tjadá: 

https://www.e-skuvla.no/my-account/ 

jali njuolgga E-skåvlå næhttabielen: 

 

Nuorttasámegiellaj: https://www.e-skuvla.no/product/demokrati/ 

Julevsámegiellaj:   https://www.e-skuvla.no/yj/product/demokrati/  

Oarjjelsámegiellaj: https://www.e-skuvla.no/ya/product/demokrati/ 

 

Álgadibmetevsta filmajda 

 

Sámedikke posisjåvnnå (7:17 min)   https://vimeo.com/728838434  

Filmma subtsas Sámedikke birra ja Sámedikke dåjma birra dán ájge.  

Mij Sámedigge le, majt Sámedikken barggi, ja gåktu 

dat la organisieridum. Makkir merkadus 

Sámedikken la, ja mij dan doajmma le? Mij la 

Sámedikke ja Stuorradikke gasskavuohta? Guhti 

máhttá gev jienastit, ja gåktu válga tjadáduvvi? 

Filman gatjádalli sámedikkerádev Mikkel Eskil 

Mikkelsenav, sámedikkepresidentav Silje Karine Muotkav ja Tove Utsiv, guhti Sámedikke háldadusán 

barggá. Iejvvip aj gålmmå sámenuora, gudi subtsasti makkir merkadus Sámedikken la sidjij, ja majt sij 

ájádalli Sámedikke birra boahtteájgen. 

Gæjnno sáme riektájda (8:39 min)    https://vimeo.com/728839986  

Dát filmma le histåvrålasj gehtjastahka dasi mij 

dáhpáduváj kolonisierima ja dárojduhttempolitihka 

ájge, ja man mudduj lip oadtjum sámij 

rievtesvuodajt dåbdåstuvátjit dán ájge. Filman 

gehtjasti gåktu barggo álggoálmmugij rievtesvuodaj 

åvdås dáhpáduváj rijkajgasskasattjat ja gåktu sámij 

duhtamahtesvuohta kolonisierimijn ja dárojduhttemijn dagáj Áltá aksjåvnåv, man diehti sámij 

rievtesvuoda ja dile ietjájduvvin sælldásit Vuonan. 

Filman la  subtsastiddjejiedna, ja dan duodden Bjarne Store-Jakobsen subtsas vásádusáj birra duola 

degu dárojduhttemis, Áltá-aksjåvnås, nælggodimaksjåvnås ja sámenissunij stáhtaministara kontåvrå 

okkupierimis. 

 

Rievtesvuohta ednamijda ja tjátjijda uddni (8:41 min) https://vimeo.com/729594682  

Dán filman iejvvip ælloniehkev Ina-Theres Sparrok, 

guhti aktan tjielde ietjá nuoraj doaroj bieggamilloj 

tsieggima vuosstáj Gaelpien (Kalvvannet), 

Trøndelágan. Filmma le åvddåmærkka gåktu 

luonndoboanndudagáj ávkástallam sjaddá rijddon 

ællosujto dárbojda. Filmma le sierraláhkáj almma 

dan gáktuj gå gålgådismánon 2021 ælloniehke 

vuojttin histåvrålasj duobmon Alemusriektán bieggamilloj tsieggijiddjij vuosstáj Fovsenin. 

 

Gæjnno ietjas giellaj (5:31 min)    https://vimeo.com/729583626 

Dán filman maŋus guovlluj gehtjasti dasi majt 

dárojduhttempolitihkka le merkaham ájnegis ulmutjij, 

ja tjadnap aktijvuodav stuoráp perspektijvajn, ja 

gatjádip makkir båhtusa danna li sámegiellaj ja 

sámekultuvrraj årrum. 

Iejvvip filman Emilav, guhti sámegielav oahppá joarkkaskåvlån. Emila ulmme le bessat sámástit 

áhkojnis ja ádjájnis. Iejvvip aj Iŋgáv, guhti le girjjetjálle, ja la girjijt tjállám sámegiellaj. Sunji le surggo 

gå suv áhkkova e besa suv girjijt låhkåt, ma li sámegiellaj. 

 

Filma låhpan la gatjálvis man láhkáj 100 jage dárojduhttempolitihkka vájkkudam la sámegiellaj, 

kultuvrraj ja árbbedábijda. 

 


